
Pornografi politik tanda kerendahan akhlak

Mohd Shah Abdullah
KECEMERLANGAN dan keperkasaan sesebuah bangsa terpancar menerusi kekuatan
yang dimiliki oleh anggota masyarakatnya. Ini termasuk kekuatan adab,
pegangan akhlak, etika, kesopanan dan kesusilaan yang menjadi asas
membentuk peradaban bangsa.
  Bagi sebuah bangsa yang mempercayai prinsip kepercayaan beragama dan
mendokong nilai-nilai Timur, penghormatan terhadap kemuliaan peribadi
insaniah mendapat tempat yang tinggi. Memburukkan peribadi, mencaci, maki
hamun dan memfitnah dapatlah dianggap sebagai pelanggaran hak asasi
manusia atau pelanggaran kesucian martabat insaniah.
  Malangnya, beberapa waktu kebelakangan ini, gejala negatif itu nampaknya
semakin merebak walaupun fenomenanya sudah lama dikesan berlaku dalam
masyarakat kita.
  Menerusi penerbitan buku pornografi politik, kebetulan mendapat sambutan
di kalangan khalayaknya sendiri, bertebaranlah kepalsuan dan kebatilan.
Bayangkan jika Menteri Kabinet, termasuk Perdana Menteri dan Timbalannya
dihujani dengan buku pornografi, surat layang dan surat beracun yang
mengandungi kutukan peribadi, cercaan serta fitnah. Bukankah ini satu
penghinaan kepada pemimpin yang dipilih secara demokratik oleh rakyat
sekali gus menghakis rasa hormat terhadap mereka.
  Sebenarnya orang yang suka menulis keburukan orang lain dan tidak nampak
kebaikan walau sekelumit adalah berjiwa kotor, dalam ilmu kerohanian
dikenali dengan sifat mazmumah. Jiwanya penuh hasad, kesumat dan dendam.
Hanya yang boleh memperbaiki jiwa orang seperti ini ialah menerusi
tarbiyah rohaniah berterusan, membersihkan jiwa kesumat dengan `sabun
zikrullah'.
  Kenyataan Naib Presiden Umno, Datuk Seri Abdullah Ahmad Badawi yang mahu
pihak berkuasa mengadakan siasatan serta mengambil tindakan undang-undang
terhadap penabur fitnah, sama ada menerusi buku atau surat layang adalah
tepat.
  Benar seperti kata Abdullah, fitnah lebih buruk daripada membunuh, satu
perbuatan terkutuk dan kesalahan jenayah dari segi undang-undang serta
ajaran agama Islam.
  Menyingkap kenyataan Presiden Just, Prof Madya Dr Chandra Muzaffar,
tindakan tegas dan pantas oleh pihak berkuasa harus diambil kepada
penyebar buku pornografi politik ini kerana mereka memang tiada tempat
dalam masyarakat. Pengedaran buku seperti ini hanyalah dilhat untuk
mencari untung segera.
Mereka tahu, buku seperti ini mendapat pasaran yang luas. Mereka tahu cara
ini adalah paling baik untuk menipu masyarakat. Mereka tidak memikirkan
kesan buruk yang akan berlaku terutamanya jika tohmahan itu ditujukan
kepada pemimpin.
  Membiarkan perkara ini berleluasa dalam masyarakat adalah isyarat untuk
mengundang bala dan malapetaka. Individu boleh rosak, keluarga porak-
peranda, masyarakat terpedaya dan negara rosak binasa angkara segelintir
petualang tidak bertanggungjawab.
  Jika fenomena ini dibiar berterusan, sesiapa saja boleh menjadi mangsa
termasuk mereka yang tidak berdosa apa-apa. Politik bermoral dan impian
untuk membina masyarakat madani nescaya akan bertukar kepada suasana
kucar-kacir serta gawat, sama bahaya dan risikonya dengan kegawatan
ekonomi.
Apalah gunanya mencemarkan nama baik dan menimbulkan syak wasangka



terhadap seseorang. Ia tidak mendatangkan sebarang kebaikan kepada sesiapa
pun. Apakah kepuasan diri yang mungkin boleh didapati daripada menulis
buku murahan seperti ini?. Sekali pun ia memberi kepuasan, ia hanyalah
kepuasan nafsu untuk melihat sebuah bangsa musnah.
  Malangnya, insiden ini berlaku dengan ketara hanya dalam masyarakat
Melayu. Jarang kita mendengar gejala penyebaran fitnah menerusi buku
pornografi politik dan surat layang beracun berlaku kepada bangsa lain
termasuk masyarakat Barat yang didakwa bobrok moral itu.
  Jika inilah tahap pemikiran dan profesionalisme politik orang Melayu,
mampukah kita melangkah memasuki persaingan di pentas antarabangsa sebagai
bangsa yang kuat, beradab dan dihormati. Apakah kita mahu menjadi
masyarakat yang berbangga dengan kemajuan fizikal tetapi dari segi
kematangan pemikiran, kita masih dianggap kuno.
Apakah ketika    orang asing sibuk dengan kemajuan sains dan teknologinya,
rakyat negara ini masih lagi ghairah dengan buku-buku yang tidak berfakta
seperti ini. Kita harus maju dari segi pemikiran. Sebagaimana dijelaskan
oleh Perdana Menteri, Datuk Seri Dr Mahathir Mohamad, reformasi paling
penting ialah reformasi pemikiran. Bangsa kita tidak akan dianggap
setanding dengan bangsa lain jika tahap pemikiran kita tidak berubah atau
masih rendah.
  Suasana yang berlaku hari ini tidak harus dipandang ringan. Jika selama
ini kita menuding jari mendakwa kononnya Barat mempunyai tanggapan dan
persepsi negatif terhadap orang Islam, malangnya kita orang Melayu/Islam
sendiri gagal menunjukkan akhlak mulia yang boleh dibanggakan.
  Elok juga ditanya apakah gejala penyebaran buku pornografi politik dan
surat layang beracun ini menggambarkan krisis pemikiran dan budaya dalam
masyarakat Melayu? Mampukah gejala ini dipecahkan bagi melahirkan warga
Melayu yang benar-benar menghayati tuntutan agama dan nilai murni dalam
budaya Melayu?
Apakah ini kesan daripada sikap orang Melayu sendiri yang suka kepada
perkara remeh-temeh, titik bengik dan suka menjaga tepi kain orang?
Relakah akhirnya nanti orang Melayu dikenali sebagai bangsa yang suka
melihat orang lain jatuh, lemah dan bercempera sesama sendiri.
  Malang sekali lagi, buku politik murahan inilah yang mendapat tempat di
kalangan masyarakat. Tradisi ilmu yang sepatutnya mengakar dalam budaya
masyarakat Melayu masih jauh daripada sasaran. Tradisi menghargai
pembacaan karya pemikiran tinggi, disokong dalil ilmiah dan kebenaran
fakta nampaknya belum bertapak kukuh dalam sebuah masyarakat yang ingin
menjadikan negaranya maju.
  Bagi mereka yang ditohmah dan menghadapi serangan dan sindrom fitnah,
perkembangan mutakhir ini bagaimanapun satu lagi ujian kekuatan dalaman
bagi diri mereka. Jika mereka pemimpin, ini ujian ketabahan. Ranjau
berliku di sepanjang perjalanan dan perjuangan adalah ujian kematangan
terhadap diri mereka. Ujian atau mehnah inilah yang menambah daya tahan
dan daya saing sebagai pemimpin untuk menghadapi segala cabaran alaf baru.
  Kepada penghasut dan pengkhianat penyebar dakyah batil dalam masyarakat,
adalah wajar ditimbangkan cara bagi membanteras golongan ini. Saluran
undang-undang sedia ada menerusi akta berkaitan fitnah dan hasutan boleh
digunakan untuk menangkis merebaknya gejala ini daripada terus membiak.
  Kepada golongan penghasut ini juga wajarlah mereka melakukan taubat
dengan sebenar-benar taubat (taubat nasuha), kembali ke pangkal jalan,
meninggalkan perbuatan terkutuk sebelum tibanya laknat Allah yang tidak
terduga.
                                 (END)

